
DULẠṚ
Baba-gogo boeha misera

Topol menaḱbon sirjon tora.

Kạṭić khonaḱ mit́ sãote

Nit menaḱbon hante-note

Hameṭ lạgit́ oloḱ-paṛhaoḱ

Ona sãota re menaḱ baṛhaoḱ.

 

Gharońj lạgit́ sạṅgiń kạmi

Jibon dhara thoṛae dạmi.

Mạ̃i do nitoḱe hara lạṭuyen

Asol oṛaḱ do talas hoyen.

 

Sirjon sajao noage ạri

Bạgi abon boeha chạṛi.

Jãwãe ṭhenge mạ̃iaḱ oṛaḱ

Nẽota porob-rei heć baṛaḱ.

 

Okoe dulạṛ tei haralen

Mońj biṭi abo ṭhen

Dohoyepe bạhu abon

Amaḱ-ińaḱ dulạṛ menaḱ

Orom hoṛ re janam khonaḱ

Jiwet́-jion re dulạṛ bon kajak

Chaḍao lạgit́ alobon racaḱ.

 

Dupulạṛ mane dhiṅgạl saṅgal

Dulạṛ mane suk suluk

Ńuṭuk heṛem soro-boro

Dupulạṛ mane himạl hisit́ hoe

So baha bagwan.

 

Ar jaoge roṛ-landa

Dupulạṛ mane suk jion re mẽt́ daḱ

Sạrige dulạṛ baṅ cet́?

Ona do jãhãebon baḍaea?

 

 

 

UMUL
Ul umul hesaḱ́ umul

Kulhi mucạt́ sińjạ umul,

Cạt bạisạkh jarat́ setoṅ

Kạmi khonaḱ laṅga mokoń.

 

Tala kulhi jojo umul

Baṛge latar tale umul,

Bạt bạihạṛ terel umul

Jiwi juḍạsi baṛe umul.

 

Hoṛmo bhạlạire nim umul

Setoṅ daṛanre chatar umul,

Gharońj benaore juri umul

Gidrạ pạṛiạre BABA umul.

 

Dhạrti redo gharońj umul

Raj-ạrire re neta umul,

Disạm kạmire montri umul

Jaejug jionre jisu umul.



Go̠ṛo̠m Baba
Tahẽ̠ kanae go̠ṛo̠m baba

Ńe̠lo̠ḱ te̠ma ạḍi taja

Dinạm setaḱ beret́ tora

Onḍoṅoḱae dãṛã baṛa

Jo̠mae dinạm araḱ sakam

Bạnuḱtaea jahan beram.

Doṅ Sereń
 Eden ma bagwanre

Tokoe manwakin tahẽkana

Unkin tahẽkan bhor do

Eden bagwankin maḍaoleda.

Soetan bulạuket́kin

Kại bojha ladeat́kin

Calaoenakin boeha norok ḍahar.

Kạṭić Lutur
Ạkil ko̠m kạṭić lutur okam ańjo̠m

Serma baba menae tabon

Ạḍigey dulạṛ bon

Ạkil ko̠m kạṭić lutur okam ańjo̠m.

Ạkil ko̠m kạṭić moca okam me̠n

Ạkil ko̠m kạṭić mẽt́ okam ńe̠l.

Kul Raj
Iń do̠ kạnạń kul

Jo̠to̠ kore̠n Raj

Dạbi pe̠re̠ć uṕ tiń

Ona ińaḱ saj.

Oṛaḱ tiń bir gajaṛ re̠

Bir buru aṛe̠ re̠.

To̠rjo̠ma: Adori Tudu

Serma Setoṅ
He̠ṛe̠m setoṅ setaḱ tora

Kajak setoṅ tikin tora

Laṅga setoṅ ạyuṕ bela

Ạyuṕ tora nijhum ńindạ.

 

JOBA BAHA
Sakam Hạriạṛ Baha araḱ

Hisit́ hoete likit́ laṛaoḱ,

Talare ḍuriạ onare jhạriạ

Ńamtem kusiḱ am dulạṛiạ.

 

Joba baha araḱ sakam hạriạṛ

Aṛete lilibici ạḍige ḍariạ,

Cando rakaṕ sãote phuṭạḱen jeṅget́

Beret́ toram rạskạḱ juḍạsim beṅget́.

 

Oṛaḱ raca aṛere baṅkhan simạre

Hoṛ doko rạskạḱ baha dare jotonre,

Baṅ do ḍạṅguạ baṅ do bạhu kuṛi

Sut́re bahae do sanam koge lạuṛi.

 

Sona Santal  baha sohrae

Rạskạ joṅbon sãota asrae,

Santal atore jãhã taha,

Tãhe kana joba BAHA.

Doṅ Sereń
Gogoe kiriń ạdiń sereń puthi,

Babae kiriń ạdiń behla banam

Sereń puthiń ńela behla iń banama,

Haere sereń puthi sereń lạgit́

Haere behla banam banam lạgit́.

 

Doṅ Sereń
Buru ren Pajhaṛ hakoe rakaṕkede

Jola ḍhip re,

Hakoe ńelea belaye koyoge

Tikin bela bhor do dayage rag.


